Ҳҭоурых адаҟьақәа рахьтә
КӘЫЏБА ИАШҬАТӘИ АДАМРАҚӘЕИ АҴАНГӘАРЕИ

Ааигәа Аҧснытәи аҳәынҭқарратә университет аҭоурыхтә факультет 3 акурс астудентцәа Гагра араион Бзыҧтәи аиҩхааҿы атәылаҿацәҭҵааратә практика иахысуан. Уи еиҿкаан Аҧснытәи аҳәынҭқарратә университет, Аҧсуа ҳәынҭқарратә музеи, Риҵатәи амилаҭтә ҳәырҧсарра, иара убасгьы Аҧсны агеографиатә еилазаара рыбзоурала. Апрактика напхгара азиуан еицырдыруа аҧсуа ҵарауаҩ, археолог, Аҧсуа ҳәынҭқарратә музеи аиҳабы Аркади Џьапуа. 

Аҭҵаарадырра-практикатә експедициа аиҿкааҩцәа хықәкыс ирыман Гагра араион Бзыҧтәи аиҩхааҿ, Кәыџба иашҭа ҳәа иахьашьҭоу ашьхараҿы иҟоу ажәытәӡатәи адамрақәа (дольмены) астудентцәа дырбара, урҭ ирыдҳәалоу аҭоурых рзеиҭаҳәара, ҭҵаарадырратә шьаҭала рызнагара. 

Аҭоурыхтә факультет аиҳабы, адоцент Алик Габелиа иажәақәа рыла, аҭоурыхтә факультет арҵаратә план аҟны иарбоуп асеиҧш иҟоу аусмҩаҧгатәқәа реиҿкаара, астудентцәа теориала изхысуа практикала рышьақәырҕәҕәара.

«Ҳара есышықәса имҩаҧаагоит атәылаҿацәҭҵааратә практика еиҧш, археологиатә практикагьы. Избан акәзар астудент иҵарашықәс иалагӡаны ииҵо, дызхысуа апрактикаҿы ибозароуп. Ҳарҭаауеит Аҧсны еиуеиҧшым аҭоурыхтә баҟақәа, иҭаҳҵаауеит. Имҩаҧаагоит археологиатә усурақәагьы», – иазгәеиҭеит Алик Габелиа.

Зыӡбахә ҳамоу Кәыџба иашҭатәи адамрақәа, инықәырҧшны иугозар, иаҵанакуеит  III-II ашә. ҳ.ҟ., дара гылоуп 500-600 метра аҳаракыраҿы. Араҟа макьаназы иаарҧшу ҩ-дамрак роуп. Актәи адамра аартын иҳаҩсыз ашәышықәса 60-тәи ашықәсқәа рзы археолог Вадим Бжьаниа ибзоурала. Аҩбатәи – 2004 шықәсазы. Уи ааиртит аҟазараҭҵааҩы Сурам Сақаниа. 

Изларҳәо ала, адамрақәа ахьыҟоу аҭыҧ азааигәара иҳаҩсыз ашәышықәса аҩбатәи азбжазы аусурақәа мҩаҧнагон абнатә нхамҩақәа руак, аҵла ҭыргон. Уи иахҟьаны акәхап, адамрақәа маҷк ааха рыҭан, рхаҭақәа ааузгәамҭартә аҟынӡа «анышә иафахьан». 

Сурам Сақаниа иажәақәа рыла, 2004 шықәсазы археолог Вадим Бжьаниа Кәыџба иашҭа аекспедициа еиҿикааит. Аха усҟан Аҧсны аҩнуҵҟа-политикатә ҭагылазаашьа ахьуадаҩыз иахҟьаны, аҭҵаарақәа ишахәҭаз напдыркра залыршамхеит. Уи ашьҭахь даҽазнык еиҿкаахеит аекспедициа. Убасҟан адамрақәа руак акәша-мыкәша анышә авжааны иаадырҧшит ахаҳәтә ҭӡамцқәа, хыбс иақәыз хыхьтәи ахаҳә ҧҽын. Адамра аҩнуҵҟа аныдрыцқьа аҭоурыхтә ҵакы змаз ажәытәтәи амаҭәарқәа, мамзаргьы абаҩқәа ҳәа акгьы рымбеит. Урҭ рцынхәрас ирҧыхьашәеит рхы иадырхәахьаз аконсервтә банкажәқәа. Сурам Сақаниа игәаанагарала, урҭ абна ҧызҟоз аусуцәеи ахьшьцәеи рцәынха-мынхақәа ракәхоит. Аҵарауаа ргәы иҭан адамра ахьыҟоу акәша-мыкәша жны археологиатә ҧшаарақәа ирыцырҵарц, аха иаалырҟьаны иҟалаз амшцәгьа бааҧси илеиз аси ирыхҟьаны, русура ааныркылар акәхеит. Уи нахыс археологцәа ари адамра ҭырҵаартә алшарақәа рмоуит. 

Абри аҵыхәтәантәи аекспедициа аан ауп ианаартыз хыхь зыӡбахә ҳҳәаз аҩбатәи адамрагьы. Уи ааиртит Сурам Сақаниа.

Археолог, Аҧснытәи аҳәынҭқарратә университет Аҧсны аҭоурыхи, археологиеи, аетнологиеи ркафедра арҵаҩы Гарик Сангәлиа инарҭбааны астудентцәа ирзеиҭеиҳәеит Аҧсни Кавкази иаарҧшу адамрақәа рҭоурых, урҭ рыргылашьа аформақәа, ҵакыс ирымаз, изызкыз уҳәа. Иара игәаанагарала, Кәыџба иашҭаҿы иаарҧшу актәи адамра иара аконструкциала иуникалтәу ргылароуп, аиҧш зеиҧшу адамра макьаназы џьаргьы иуҧылаӡом. 

«Акрааҵуеит хаҭала адамрақәа ҭысҵаауеижьҭеи, урҭ ирызкынгьы аконференциақәа  жәпакы рҟны ажәахәла сықәгылахьеит. Аха араҟа – Кәыџба иашҭа – иҳамоу актәи адамра адунеиаҿ иаадыруа егьырҭ адамрақәа излареиҧшым аҷыдарақәа амоуп, иуҳәар ҟалоит, аиҧш зеиҧшу зынӡагьы иаҳҧылаӡом ҳәа. Урҭ аҷыдарақәа ируакуп адамра аҿышәҭа (акылаара) агәҭаны иахьазеиҟароу акәымкәа аганахь акыр иахьынаскьагоу. Аҩнуҵҟа акәзар, акәакьқәа маҷк ихыргьежьаауп, хыхьтәи ахәҭа ҵаҟатәи аасҭа маҷк ирҭшәоуп. Хыбра ҳасабла хыхь иақәыз ахаҳә акәзар (иара еиқәымхеит, аха), иубаратәы иҟоуп, ақә ахынаара шамамыз, еизеиҟараны, ииашаны ишықәыз. Ус еиҧш иҟоу адамрагьы Аҧсны иахьаҵанакуа аҧшаара уадаҩуп», – иҳәеит Гарик Сангәлиа. 

Агәаанагара ыҟоуп, адамра ахаҭа аҩнуҵҟа иҭаз еиқәымхазаргьы, акәша-мыкәша аҧсыжырҭақәа ыҟазарц шалшо. Избан акәзар, адамратә культура аамҭақәа рзы аҧсыбаҩқәа адамра аҩнуҵҟа еиҧш, акәша-мыкәшагьы анышә иамардон.

Аҧсны агеографиатә еилазаара анапхгаҩы, Риҵатәи амилаҭтә ҳәырҧсарра аиҳабы лхаҭыҧуаҩ Инга Ҭаниа иазгәалҭеит, аҭоурыхтә баҟақәа ахьаарҧшу Кәыџба иашҭа уаанӡа игәыгәҭажьны иҟазҭгьы, уажәы амилаҭтә ҳәырҧсарра уи хылаҧшра шазнауа, адамра иаакәыршаны ихызкаазгьы дара шракәу. Уи илҳәеит, аҭоурых-культуратә баҟақәа рыхьчаразы аҵарауаа аус рыцура ишазыхиоу. 

Аҧснытәи аҳәынҭқарратә университет аҵараус азы апроректор, аҵарауаҩ Виқтор Маланӡиа иҳәеит, асеиҧш иҟоу апрактика амҩаҧгара астудентцәа рзы аҵак ду шамоу, аха убри аан, абаҟақәа реиқәырхареи рыхьчареи рганахьала уи азхоны ишыҟам. Адамрақәа рыҭҵаара, хымҧада, иацҵатәуп. Уи ҳажәлар ирбо-ираҳауа иҟаҵатәуп, иҭыхтәуп телехәаҧшрала, иадгалатәуп ажурналистцәа ҳәа азгәеиҭеит апроректор.

Зыӡбахә ҳамоу аекспедициа аҳәаақәа ирҭагӡаны, Кәыџба иашҭа, адамрақәа ахьыҟоу иацәыхарамкәа, раҧхьаӡа акәны иаарҧшын уаанӡа ахсаалаҿ џьаргьы иарбамыз, инықәырҧшшәа иугозар, аџьазтә аамҭа инаркны абжьарашәышықәсақәа ралагамҭа ирыҵаркуа аҵангәаратә комплекс. Уи ааирҧшит, ашәҟәгьы иҭеигалеит аҵарауаҩ, археолог, Аҧсуа ҳәынҭқарратә музеи аиҳабы Аркадии Џьапуа.

Аҵарауаа излазгәарҭо ала, адамрақәеи аҵангәарақәеи ахьаарҧшу Бзыҧтәи аиҩхааҿы амҳаџьырра ҟалаанӡа хыҧхьаӡарала имаҷымкәа ауааҧсыра нхон, реиҳараҩӡак Кәыџаа ракәын. Убри аҟынтә ауп иара аҭыҧгьы Кәыџба иашҭа ҳәа изашьҭоу. Ҳгәы иаанагоит, ари аҵакырадгьыл ишахәҭоу иҭҵаазар, иҵегьы аҭоурых-культуратә баҟақәа ааҧшуеит ҳәа. 

Астудентцәа ирзеиҿкааз апрактика даара гәахәара дула ирыдыркылеит, азҿлымҳарагьы аадырҧшит. 

